
Bidelagun fidagarriak 

Gure egunerokoan beti daude arazoak eta erronkak: osasuna, familia, lana, ustekabeko 
zailtasunak, etab. Ahaztu gabe gaur egun hainbeste anai-arrebek bizi duten sufrimendu 
izugarria, gerraren ondorioz, hala nola klima-aldaketa, migrazioak, indarkeria... Askotan 
gainditzen gaituzten egoerak dira. 

Horien aurrean normala da kezkatzea eta seguru sentitzeko beharra sentitzea. Arazoa ez da 
beti konpontzen, baina benetako lagunen hurbiltasunak kontsolatu eta indarra ematen digu. 
Elkarrekin bizitako eta aurre egindako zailtasunek egunero gogorarazten digute bidea 
ahalbidetzen duten senidetasun, elkarrekikotasun eta elkartasun balio horietan sinesten jarrai 
dezakegula. Senitarteko harreman horretan, haurrak sentitzen duen segurtasun bera senti 
dezakegu, maite duten gurasoengan konfiantza osoa jartzean, eta horrela norberaren bizitza 
beste modu batean eta adore handiagoz bizi. 

Chiara Lubichentzat eta bere intuizioei jarraitu eta jarraitzen dieten askorentzat, segurtasun 
hori maite gaituen Aita bat dugula sinestean sortzen da eta Beragan konfiantza osoz 
abandonatu gaitezkeela. Chiarak zioen: «... pertsonak badaki maitatua dela eta maitasun 
horretan sinesten du bere izate guztiarekin. Konfiantza osoz abandonatzen da Harengan eta Berari 
jarraitu nahi dio. Bizitzaren inguruabarrak, tristeak zein alaiak, nahi izan edo baimendu dituen 
maitasun-arrazoi bategatik argituta gelditzen dira». Hitz horiek bizitzan behin bederen benetako 
maitasuna bizi izan duten guztiei ere aplika dakizkieke. 

Bidelagun on baten ezaugarria zerbitzura egotean datza, errespetuz egindako elkar ezagutza 
eta hartu-emanetik abiatuta eraikitako dimentsio pertsonalean. Kontua da gardentasunez 
bizitzea, koherentziaz, bestelako intentziorik gabe, bakea, justizia eta senidetasuna dakarren 
maitasun garbi eta baldintzarik gabekoa. 

Horrela, gure garaian hain beharrezkoa den lidergo berri bat sor daiteke. Elkarrekikotasuneko 
dinamika komunitarioa ere sustatuko duen lidergoa, gure nortasuna galdu gabe elkar 
ezagutzeko aukera emango diguna. Aitzitik, bakardadean, badakigu, noraezean ibiltzen gara 
eta zerumugak galtzen ditugu. 

Zailtasun-uneak bizi dituztenentzako «gidari» izan ahal izateko, guk ere konfiantza hori bizi 
behar izan dugu besteengan. Paulo Freire pedagogo eta filosofo brasildarrak dioen bezala, 
"Inork ez du inor hezten; inork ez du bere burua hezten; Gizakiek munduaren bitartekaritzaz 
hezten dute elkar"1. Bestela esanda: hezkuntza-komunitatean inork ez dio ezer irakasten inori, 
baizik eta, errealitateari buruzko elkarrizketa eta hausnarketa kritikoaren testuinguruan denek 
ikasten dute guztiengandik. 

  

                                                           
1 Freire, Paulo (2012) “Pedagogía del oprimido” Ed. Siglo XXI. 


